
Автомобилларнинг эксплуатацион хусусиятлари унинг ҳаракатланиш 

режимларига бевосита боғлиқ [1]. Автомобилнинг ўртача тезлиги, тезланиш ва 

секинланиш каби ҳаракат режимларини аниқлаш ҳамда шу шароитда уларнинг 

хусусиятларини такомиллаштириш долзарб масала ҳисобланади.  

Автомобилларнинг ҳаракатланиш режимларини аниқлаш ҳозирги кунда кенг 

қамровли фойдаланишдаги GPS мониторинг тизими ёрдамида амалга 

оширилмоқда [2]. Ушбу тизимнинг аниқлик даражасига баҳо бериш орқали 

автомобилларнинг ҳаракатланиш режимларини аниқлашда GPS мониторинг 

тизимидан фойдаланишга тавсия бериш тадқиқот мақсади ҳисобланади. Тошкент 

шаҳрининг катта ҳалқа йўли ҳамда профессорлар шаҳарчаси кўчаларида  бирламчи 

синов тадқиқотлари қуйидаги тартибда ўтказилди. 

Синов мақсади: Лойиҳаланган жиҳозларнинг ишлаш ва калибровка 

услубларини ўзлаштириш ҳамда уларнинг аниқлик даражасига баҳо бериш ва 

яхшилаш.    

Синов ўтказиш учун керакли жиҳозлар: 5-ғилдиракни ўрнатиш мосламаси 

билан жиҳозланган Нексия автомобили; 5-ғилдирак; GPS жиҳози; ноутбук; масофа 

ўлчагич (дальномер); 5-ғилдиракни ўрнатиш учун керакли ускуналар. 

Синов шароити ва жойи: Синов автомобиллар қатнови кам ва текис йўл 

шароитида ўтказилади.  GPS жиҳозининг аниқлик даражасига автомобилнинг 

бурилиши ва йўлнинг қиялиги таъсир этганлиги сабабли, йўл бурилишлардан 

ташкил топиши зарур. 

 Синов ўтказиш тартиби: 

– Автомобилни синовга тайёрлаш (5-ғилдирак ва GPS жиҳозини ўрнатиш);  

– 5-ғилдиракни калибровка қилиш учун ўлчанган масофали текис горизонталь 

йўлни (шароитга қараб 500 м) тайёрлаш. Текис йўлнинг бошланиш жойига масофа 

ўлчагич ёрдамида керакли масофа ўлчаниб белги қўйилади; 

– 5-ғилдиракни колибровка қилиш – 5-ғилдиракнинг йўл билан таянч юзаси 

бошланғич белгига қўйилади. Ноутбукда калибровка дастури ишга туширилади ва 

автомобиль ихтиёрий тезликда ўлчанган масофани босиб ўтади. 5-ғилдиракнинг 

йўл билан таянч юзаси ўлчанган масофани иккинчи чизиғида тўхташи аҳамиятли 

ҳисобланади. Калибровка даврида 5-ғилдиракнинг датчиги ёрдамида аниқланган 

тишли ғилдиракнинг саналган тишлар сони орқали ғилдиракнинг ғилдираш 

радиуси аниқланади ва дастурга юклатилади. Калибровканинг аниқлик даражаси 

ўлчанган масофада автомобилни юқоридаги услубда ҳаракатлантириб, дастур 

кўрсаткичлари билан солиштирилади. Кўрсаткичлар мос келса, автомобилда 

синовни давом эттириш мумкин, акс ҳолда калибровка қайтадан ўтказилади. 

– Асосий синовни ўтказиш – автомобиль синов йўлида турли режимларни, 

бурилишларни ва сезиларли ҳамда давомий қияликларни (автомобилни бурилиш 

ҳамда қияликлардаги ҳаракати вақти қайд этилади) қамраб олган ҳолда 30 дақиқа 

давомида ҳаракатланади. 5-ғилдиракнинг калибровка параметрлари 

сақланганлигини текшириш мақсадида такроран ўлчанган масофали йўлда 

автомобиль ҳаракатлантирилади. 

Синов натижалари таҳлили  

– GPS жиҳози аниқлик даражасига дастлабки баҳо бериш, синов дастури 

кўрсаткичи бўйича умумий босиб ўтилган йўл масофаси қиймати орқали амалга 

оширилди ва олинган маълумотлар Excel дастурига юкланди. 

Ўтказилган синов натижалари вақт бўйича автомобилнинг тезлиги ҳамда 

босиб ўтилган йўли бўйича таҳлил қилинди (1-расм). 

1-расм GPS жиҳози аниқлик даражасини баҳолаш бўйича дастлабки синов 

натижалари 

1-расмдан кўриниб турибдики, GPS жиҳози маълумоти бўйича автомобилнинг 

тезлиги паст, лекин ўзгариш ҳарактери 5-ғилдирак билан аниқланган тезлик билан 

ҳамоҳанг. Шунинг учун GPS жиҳози натижаларини коррекция коэффициенти 

орқали ростланди. 

 

2-расм GPS жиҳози аниқлик даражасини баҳолаш бўйича синов 

натижаларини ростлаш 

Таҳлил натижасида аниқланган тезлик кўрсаткичи 1.778 марта камлиги 

аниқланди ва GPS тизими тезлик кўрсаткичи ростланди (2-расм). GPS тизими 

тезлик кўрсаткичи ростланиб вақт бўйича масштаб катталаштирилгандан сўнг GPS 

тизими таҳлил натижалари маълум вақтга кеч келаётгани маълум бўлди (3-расм) ва 

жиҳозлар вақт бўйича мувофиқлаштирилди. Юқорида келтирилган ростлаш 

тадбирларидан сўнг GPS тизими тезлик кўрсаткичи хатолиги 2 % дан камлиги 

маълум бўлди. 

 

3-расм GPS жиҳози аниқлик даражасини баҳолаш бўйича синов 

натижаларини ростлаш 

Юқоридаги таҳлиллар ва ўтказилган синовлар асосида шаҳар эксплуатация 

шароити тезлик кўрсаткичларини ўрганишда GPS жиҳозининг аниқлик даражаси 

етарли деган хулосага келиш мумкин. 

